Նոյեմբերի ֆլեշմոբի խնդիրների լուծումներ
Երկրորդ մակարդակ

1․ Գտեք այն երկնիշ թվերի քանակը, որոնք 10-ի չեն բաժանվում:
Յուրաքանչյուր տասնյակում 10-ի չբաժանվող երկնիշ թվերի քանակը հավասար է 9-ի։ Կա այդպիսի 9 տասնյակ։ Երկնիշ թվերի քանակը, որոնք չեն բաժանվում 10-ի կլինի՝ 9x9 = 81:

Մենուա Հարությունյան

Ըստ 10-ի բաժանման հայտանիշի՝ թիվը բաժանվում է 10-ի, եթե այն վերջանում է 0-ով։ Մենք գիտենք, որ երկնիշ թվերի մեջ ավելի քիչ են 0-ով վերջացող թվերը, քան հակառակը։ Ուստի երկնիշ թվերի քանակից հանելով 0-ով վերջացող երկնիշ թվերի քանակը, կստանանք պատասխանը։

 = 90 

90 – 9 = 81

Հասմիկ Իսրայելյան

Պատասխան՝ 81։
2․ Աննան շարքով գրեց 1-ից մինչև 50  բնական թվերը: Առաջին թիվը ներկեց  կարմիր, երկրորդ թիվը՝ կապույտ, երրորդ թիվը՝ դեղին, չորրորդը՝ կարմիր, հինգերորդը՝ կապույտ, վեցերորդը՝ դեղին և այսպես շարունակ:  Շարքում ո՞ր  գույնի թվերը քիչ եղան:
Մինչ խնդրի լուծմանն անդրադառնալը նախ կխոսենք բնական թվերի մասին, ամենափոքր բնական թիվ և այլն: Այնուհետև կգրենք 1-ից 9-ը բնական թվերը, կնկատենք, որ յուրանքանչյուր չորրոդը նույն գույնն ունի, օրինակ 1-ը կարմիր է ուրեմն մեկից հաշված հաջորդ 4-րդ թիվը ևս կլինի կարմիր ու այդպես շարունակ բոլոր թվերի համար: Նաև կնկատենք, որ դեղին են այն բոլոր թվերը, որոնք 3-ի պատիկ են: 50 բնական թվից փոքր 3-ի պատիկ և 50-ին ամենամոտ բնական թիվը 48-ն է, նշանակում է 48-ը դեղին է: Քանի որ 48-ը դեղին է, ուրեմն 49-ը կարմիր է, իսկ 50-ը կապույտ, այսինքը դեղին գույնով ներկված բնական թվերը, մեկով պակաս են կարմիր և կապույտ գույնով ներկված բնական թվերի քանակից: 

1, 2, 3, 4, 5, 6, 7, 8, 9,…49, 50

Ստանում ենք, որ կա 16 հատ դեղինով, 17 հատ կարմիրով և 17 հատ կապույտով ներկված բնական թիվ: Ստուգելու համար 16+17+17=50

Սմբատ Պետրոսյան

Քանի որ շարքում գույները 3-ն են և իրենց հերթականությունն անփոփոխ է, եկեք 50-ը բաժանենք 3-ի․կստացվի 16, մնացորդ՝ 2։ Այսինքն՝ գունային վերջին եռյակից հետո կմնա ևս 2 թիվ, որոնք համապատասխանաբար կներկվեն կարմիր և կապույտ գույներով։ Հետևաբար դեղին գույնով ներկված թվերը մնացածից քիչ են հանդիպում։
Ելենա Օհանյան

Պատասխան՝ դեղին։

3․ Նկարում պատկերված «աշտարակը» կազմված է երեք պատկերներից՝ քառակուսուց, ուղղանկյունուց և հավասարակողմ եռանկյունուց (տես նկարը): Այս երեք պատկերների պարագծերը նույնն են: Քառակուսու կողմը 9սմ է: Որքա՞ն է ուղղանկյան փոքր կողմի երկարությունը:

Քառակուսու պարագիծը հավասար է՝

Pք= 4x9=36սմ
Քանի որ եռանկյունը հավասարակողմ է և պարագիծը հավասար է 36սմ, ապա կողմը հավասար կլինի՝

36:3=12սմ

Ուղղանկյան մեծ կողմը նույնպես  12սմ է, ուստի 36-12x2=36-24=12

Փոքր կողմը հավասար կլինի՝

12:2=6սմ

Շողիկ Զեյնալյան

Այս խնդիրը հնարավորություն տվեց սովորողների հետ վերհիշել, թե ինչպես հաշվել քառակուսու, ուղղանկյան և հավասարակողմ եռանկյան  պարագծերը: 

Քանի որ քառակուսու, ուղղանկյան և հավասարակողմ եռանկյան  պարագծերը  հավասար են, ուստի  սովորողները  կռահեցին, որ այդ պատկերներից յուրաքանչյուրի  պարագիծը գտնելու համար  պետք է  հաշվել   9սմ  կողմ  ունեցող  քառակուսու  պարագիծը՝

9·4=36(սմ):
Քանի որ պարզեցինք  հավասարակողմ   եռանկյան  պարագիծը  36 սմ է, ուստի 

եռանկյան 1 կողմը՝ 36:3=12(սմ):

Նկարից պարզ երևում է, որ եռանկյան 1 կողմը ուղղանկյան երկարությունն է, որը  12 սմ է: Քանի որ ուղղանկյան պարագիծը  36 սմ է, ուստի ուղղանկյան լայնությունը (փոքր կողմի երկարությունը) կլինի՝ 
(36-2·12):2=6(սմ):

Գրետա Բակունց
Պատասխան՝ 6։
4․ 3մ կողմ ունեցող քառակուսաձև պատը հարկավոր է սալիկապատել 20սմ կողմ ունեցող քառակուսի սալիկներով։ Առնվազն քանի՞ տուփ սալիկ է անհրաժեշտ գնել, եթե հայտնի է, որ խանութում վաճառվող յուրաքանչյուր տուփում կա 20 հատ սալիկ։

Քանի որ 3մ=300սմ, ապա քառակուսաձև պատի մի երկայնքով անհրաժեշտ կլինի 300:20=15սալիկ, իսկ ամբողջ պատը սալիկապատելու համար 15x15=225սալիկ, քանի որ յուրաքանչյուր տուփում տեղավորում է 20 սալիկ, ապա  անհրաժեշտ կլինի 225:20=11 ¼ տուփ:Որպեսզի ամբողջական թիվ  ստանանք, այն կտեղավորվի 12 տուփում:

Արշակ Մարտիրոսյան
Լյովա Սարգսյան
Պատասխան՝ 12։
5․ Ծառերն աճում են «Անտառային»‎ փողոցի միայն մի կողմում: Կա ընդամենը 60 ծառ: Ամեն երկրորդ ծառը թխկի է, իսկ ամեն երրորդ ծառը՝ լորենի կամ թխկի։ Փողոցի մի ծայրից սկսած  մնացած ծառերը կեչի են։ Քանի՞ կեչի կա այդ փողոցում։
Նախ ծառերը համարակալենք՝ 1-ից 60 թվերով։Այդ համարներից ջնջենք զույգ համարները, կմնա 30 թիվ։ Այդ 30 թվերց 10-ը բաժանվում են 3-ի։ Ջնջելով նաև այդ թվերը, կմնա այն համարները,որոնցով համարակալել էինք կեչիները՝ 30-10=20:
Մենուա Հարությունյան

Կարող ենք խնդիրը ներկայացնել խաղի տեսքով։  

Ամեն երկրորդ վանդակը նկարենք կարմիր գույնով․  

Ամեն երրորդ վանդակը դեղին գույնով 

Հաշվենք սպիտակ վանդակների քանակը` 20, որոնք կլինեն կեչի ծառերը․
Անի Միրզոյան
Պատասխան՝ 20։
6․ Գուրգենը գնաց լեռներ հնգօրյա արշավի: Նա սկսեց արշավը երկուշաբթի օրը, իսկ նրա արշավի վերջին օրը ուրբաթն էր: Ամեն օր Գուրգենը քայլել է 2 կիլոմետրով ավելի, քան նախորդ օրը: Արշավի ավարտին նրա անցած ընդհանուր ճանապարհը 70կմ էր: Քանի՞ կիլոմետր էր քայլել Գուրգենը հինգշաբթի օրը։
Քանի որ ամեն օր Գուրգենը քայլել է 2 կիլոմետրով ավելի, քան նախորդ օրը, ամեն հաջորդ օրվա անցած ճանապարհը առաջին օրվա անցած ճանապարհից ավելի է հաջորդական զույգ թվով։  Անցած ընդհանուր ճանապարհից հանելով առաջին օրվանից հետո ամեն հաջորդ օրվա անցած ավել ճանապարհը, կստանանք մի թիվ, որը բաժանելով արշավի օրերի քանակին կստանանք առաջին օրվա ճանապարհը։ Առաջին օրվա անցած ճանապարհը գտնելուց հետո հեշտությամբ կգտնենք հինգշաբթի օրվա անցած ճանապարհը։

70-8-6-4-2=50

50:5 = 10

10 + 6 = 16

Հասմիկ Իսրայելյան

Խնդրի պայմաններից ելնելով՝ քանի որ Գուրգենն ամեն օր քայլել է նախորդից 2 կմ-ով ավելի, ապա կարող ենք ասել, որ երեքշաբթի քայլել է այնքան, որքան երկուշաբթի և ևս 2կմ, չորեքշաբթի այնքան, որքան երկուշաբթի և ևս 4 կմ, հինգշաբթի այնքան, որքան երկուշաբթի և ևս 6 կմ, ուրբաթ այնքան, որքան երկուշաբթի և ևս 8 կմ։ Ավել քայլած կմ-ն են 2+4+6+8=20 կմ։ Ստացվում է, որ եթե Գուրգենն ավել չքայլեր,ապա ամեն օր քայլելու էր (70-20)։5=50։5=10 կմ։

Վերը նշվածից ելնելով ստացվում է, որ հինգշաբթի քայլել է 10+6=16 կմ։

Ելենա Օհանյան
Պատասխան՝ 16։
7․ 10 սալորը կշռում է այնքան, որքան 3 խնձորն ու 1 տանձը միասին,  իսկ 6 սալորը և 1 խնձորը այնքան որքան 1 տանձը։ Քանի՞ այդպիսի սալոր  է կշռում 1 տանձը։ 
Գրենք խնդրի պայմաններ

· 10 սալորը կշռում է այնքան, որքան 3 խնձորն ու 1 տանձը միասին
· 6 սալորը և 1 խնձորը այնքան, որքան 1 տանձը։

Դիցուք, նժարավոր կշեռքի ձախ նժարին դրված է 10 սալոր, աջին՝  3 խնձոր ու 1 տանձ։ Առաջին պայմանի համաձայն կշեռքը կլինի հավասարակշռված։
Նժարներից յուրաքանչյուրին ավելացնենք մեկական խնձոր։ Հավասարակշռությունը չի խախտվի։ Ձախ նժարին կլինի 10 սալոր և մեկ խնձոր, աջին՝ 4 խնձոր և մեկ տանձ։

Ձախ նժարից վերցնենք 6 սալորը և 1 խնձորը, իսկ աջից՝ մեկ տանձը։ Երկրորդ պայմանի համաձայն, հավասարակշռությունը չի խախտվի։ Կշեռքի ձախ նժարին կմնա 4 սալոր, իսկ աջին՝ 4 խնձոր։ Կնշանակի, որ մեկ սալորի և մեկ խնձորի զանգվածները հավասար են։

Երկրորդ պայմանի համաձայն մեկ տանձը կկշռի յոթ սալորի չափ։

Գևորգ Հակոբյան

Պատասխան՝ 7։
8․ Մրցույթի ժամանակ աշակերտին տրվեց 30 հարց: Յուրաքանչյուր հարցին ճիշտ պատասխանելու համար նրա միավորները շատանում էին 12-ով, իսկ սխալ պատասխանի դեպքում՝ քչանում 8-ով: Մրցույթի սկզբում նա ուներ 0 միավոր, իսկ բոլոր հարցերին պատասխանելուց հետո պարզվեց, որ նա ունի 160 միավոր: Քանի՞ հարցի է ճիշտ պատասխանել աշակերտը ։
Սովորողները  նկատեցին, որ եթե աշակերտը  30 հարցին ճիշտ պատասխաներ, ապա կհավաքեր՝  30·12=360  միավոր:

Քանի որ աշակերտը իրականում հավաքել է 160  միավոր, ուստի 
360-160=200 միավոր կորցրել է:

Քանի որ 1 սխալի դեպքում սովորողը ոչ միայն  12  միավոր չի հավաքում, այլ նաև կորցնում է  8 միավոր, ուստի  սովորողները կռահեցին, որ 1 սխալ պատասխանի դեպքում  նա կորցնում է 12+8=20  միավոր:

Այսպիսով՝  նա սխալ է պատասխանել 200:20=10  հարցի, որտեղից հետևում է, որ նա ճիշտ է  պատասխանել 30-10=20  հարցի:

Գրետա Բակունց
Լուսինե Փաշայան
Պատասխան՝ 20։
9․ Գրքի  մի պատմվածքը սկսվում է 114-րդ էջից և ավարտվում է 132-րդ էջում, իսկ մյուս պատմվածքը՝ 247-րդ էջից և ավարտվում  258-րդ էջում։ Ո՞ր պատմվածքն է ավելի կարճ։
Որպեսզի հասկանանք էջերի քանակը հարկավոր է գտնել վերջին և առաջին էջերի տարբերությունը և քանի որ երկուսնել էլ ներառված են (և վերջին և առաջին էջերը) հարկավոր է արդյունքին գումարել 1 :

132 – 114 + 1 = 19 էջ առաջին պատմվածքը

258 – 247 + 1 = 12 էջ երկրորդ պատմվածքը

Արդյունքում երկրորդ պատմվածքը ավելի կարճ է :

Լյովա Սարգսյան

· 132-114+ 1 = 19 

(114, 115, 116, 117, 118, 119, 120, 121,122, 123, 124, 125, 126, 127, 128, 129, 130, 131, 132)

· 258-247+ 1 =12

(247, 248, 249, 250, 251, 252, 253, 254, 255, 256, 257, 258)

Լուսինե Փաշայան

Պատասխան՝ երկրորդ։
10․ Վաճառողի մոտ կա տարբեր գույների՝ դեղին, կանաչ, կապույտ և կարմիր 20 փուչիկ: Այդ փուչիկներից 17-ը կանաչ չեն, 5-ը կարմիր են, իսկ 12-ը դեղին չեն: Քանի՞ կապույտ փուչիկ կա վաճառողի մոտ։
Քանի որ փուչիկներից 17-ը կանաչ չեն, իսկ ամբողջ փուչիկները 20 հատ են, ապա կանաչ փուչիկները կլինեն 3 հատ՝ 20-17=3 

Քանի որ փուչիկներից 12-ը դեղին չեն, իսկ ամբողջ փուչիկները 20 հատ են, ապա դեղին փուչիկները կլինեն 8 հատ՝ 20-12=8 

Այսպիսով․ 

կարմիր փուչիկները՝  5 հատ 

կանաչ փուչիկները՝ 3 հատ 

դեղին փուչիկները՝ 8 հատ 

Կապույտ փուչիկները կլինեն՝ 4 հատ 

5+3+8=16 

20-16=4 

Անի Միրզոյան

Քանի որ 17 հատը կանաչ չեն, հետևաբար այդ 17-ը կարող են լինել կամ կապույտ, կամ կարմիր, կամ դեղին:Մյուս կողմից 20-17=3 հատը կանաչ են:

Ըստ պայմանի ունենք 5 կարմիր փուչիկ, ուրեմն այդ փուչիկներից 12 ը կարող են լինել կամ կապույտ, կամ դեղին:

Մյուս կողմից 12-ը դեղին չեն պայմանից հետևում է, որ 12-ը կամ կանաչ են, կամ կապույտ, կամ կարմիր, հետևաբար 12-5=7 կամ կապույտ են, կամ կանաչ: Իսկ քանի որ կանաչ փուչիկները 3-ն էին, ապա կունենանք, որ կապույտ փուչիկների քանակը կլինի 7-3=4 հատ

Արշակ Մարտիրոսյան

Պատասխան՝ 4։
